
I
1 Qui enutrierat me vendidit quandam puellam Romae; post multos annos hanc ego cognovi et coepi eam diligere ut sororem. 2 Post tempus aliquod lavari eam in flumine Tiberi vidi et porrexi ei manum et eduxi eam de flumine. Visaque ea dixi: Felix essem, si talem uxorem haberem. Et speciem cum vidissem, cogitabam in corde meo dicens: Felix essem, si talem uxorem haberem et specie et moribus. Hoc solum cogitavi, nec ultra aliquid cogitavi. 3 Post tempus aliquod, proficiscens cum his cogitationibus et honorificans creaturam dei, quam magnificae et pulcherrimae sint, et dum ambulo, obdormivi. Et spiritus me rapuit et tulit me per quendam locum ad dexteram, per quem non poterat homo iter facere. Erat autem locus ille in rupibus et abruptus ab aquis. Cumque transissem locum illum, veni ad planitiem et genibus positis coepi orare dominum et confiteri peccata mea. 4 Et orante me apertum est caelum, et video mulierem illam quam concupieram salutantem me de caelo et dicentem: Herma, ave. 5 Et ego prospiciens illam dico ei: Domina, quid tu hic facis ? At illa respondit mihi: Recepta sum ut peccata tua arguam ad dominum.
6 Dico ei: Domina nuncb tu me argues? Non, inquit, sed audi verba quae tibi incipio dicere: deus, qui in caelis habitat et condidit ex nihilo ea quae sunt et multiplicavit propter sanctam ecclesiam suam, irascitur tibi quoniam peccasti in me. 7 Respondens dico ei: Domina, si ego in te peccavi, ubi, aut in quo loco, aut quando tibi turpe verbum locutus sum? Non semper te ac si deam arbitratus sum? Non semper reveritus velut sororem? Quid fmeif commentiris, mulier , haec tam nefanda? 8 Tunc illa arridens mihi ait: In corde tuo ascendit concupiscentia nequitiae. Aut non videtur tibi viro iusto saevam rem esse si ascenderit in corde illius mala concupiscentia? Peccatum est ei et quidem magnum. Iustus enim vir fiustaf cogitat. Cogitando ergo illum ea quae iusta sunt et recte ingrediente eum in caelis propitium habebit dominum in omni negotio suo. Qui autem nefanda cogitant in cordibus suis, mortem et captivitatem sibi assumunt, maxime hi qui saeculum hoc diligunt et gloriantur in divitiis suis. Et qui non expectant bona futura, 9 vagantur  animae  illorum. Haec autem faciunt dubii, qui non habent spem in deo, et contemnunt et neglegunt vitam suam. Sed tu ora ad dominum, et sanabit peccata tua totiusque domus tuae et omnium sanctorum.

